Bjarni Djurholm

landsstýrismaður

Svar

uppá

munnligan fyrispurning frá heidi Peteresen, løgtingsmanni, viðvíkjandi keypinum hjá almenna partafelagnum Føroya Tele av floksblaðnum hjá Javnaðarflokkinum Sosialinum.

Spurningurin var soljóðandi: 

1. Var landsstýrismaðurin í vinnumálum kunnaður um handilin, áðrenn almenna partafelagið Føroya Tele, var við at keypa Sosialin?

2. Hevði nevndin fyri Føroya Tele góðkent keypið av floksblaðið Javnaðarfloksins?

3. Heldur landsstýrismaðurin í vinnumálum keypið av Sosialinum liggja innan virkisøkið hjá almenna partafelagnum Føroya Tele?

4. Sær landsstýrismaðurin í vinnumálum nakran trupulleika í at Føroya løgmaður selur fyritøku, altso floksblað Javnaðarfloksins, til eitt alment partafelag? 

5. Kann hetta skapa ójavna kapping í Føroyska blaðheiminum, har almennur peningur fer beinleiðis inn at kappast við privatar fyritøkur?

Svar:

Til 1:
Eg var kunnaður aftaná, at avtala var gjørd um keypið av partapeningi í felagnum.

Til 2:

Tá eg var kunnaður, varð upplýst, at nevndarfundur skuldi vera seinni sama dag. 
Til 3:

Fjarskifti er eitt øki við stórari tøkniligari menning og í altjóða høpi er tað hend ein stór tøknilig og løgfrøðilig menning av fjarskiftishugtakinum. ES hevur tikið fylgjurnar av hesum og setti í 2003 ein nýggjan direktiv-pakka í gildi innan fjarskifti, sum m.a. tekur fyrilit fyri samanrenningini millum fjarskifti, KT og miðlar. 
Føroya Tele gerst við keypinum ein minnilutaeigari í Sosialinum og hevur við hesum gjørt eina íløgu í virksemi, sum longu frammanundan var ein partur av virkseminum hjá felagnum. Føroya Tele og Sosialurin hava í fleiri ár havt eitt tætt samstarv har Sosialurin hevur veitt tíðindatænastur av ymsum slag til Føroya Tele.
Føroya Tele stovnaði í 1996 ”Portal.fo”, sum er ein portalur við tíðindatænastum, Ítróttartíðindatænastuna ”Sportal.fo” í 2000, og harumframt fór Føroya Tele undir tíðindatænastu til GSM-fartelefonir við skipanini ”flags tíðindi” í 2005. Á Rás 1 hjá Televarpinum veitur Føroya Tele eisini tíðindir og hevur gjørt hetta síðani 2003.  

Avgerðin um at gerast partaeigari í miðlahúsinum Sosialinum tekur støði í omanfyrinevnda virksemi og ætlanum hjá felagnum framhaldandi at menna hesar tænastur.
Tað er ein týðandi fortreyt hjá Føroya Tele fyri at kunna gera seg galdandi innan menning og sølu av nýggjum KST-loysnum at felagið fer uppí strategisk samstørv innan- og uttanlanda, sum soleiðis stuðla undir framtíðarætlanunum hjá felagnum. 
Í § 3, stk. 1 í løgtingslóg nr. 42 frá 3. april 1998 um umlegging av Telefonverki Føroya Løgtings til partafelag er ásett; 

”Felagið verður stovnað við tí endamáli at hava í hondum og reka fjarskiftiskervi og fjarskiftistænastu umframt aðra vinnu, sum hevur samband við hetta virksemið”

Endamálsásetingin í § 3, stk. 1 útgreinar ikki nærri hvat kemur undir aðra vinnu. Spurningurin um ávíst virksemi er í samsvari við endamálið er tí í stóran mun ein spurningur um eina meting, sum tað er uppgávan hjá nevndini at gera. Inntriv hjá partaeigaranum, á aðalfundinum, í avgerðirnar hjá nevndini, grundað á, at avgerðin ikki er í samsvari við endamálið, krevur greiða heimild, t.e. at avgerðin greitt liggur uttanfyri endamálið. Við tað, at avgerðin hjá stjórn og nevnd hjá Føroya Tele í stóran mun er grundað á eina meting, verður mett, vísandi til tað, sum greitt er frá um umstøðurnar í málinum verður mett  at ein tílík greið heimild er ikki til staðar í hesum førinum. 
Til 4:

Føroya Tele er eitt partafelag, sum skal virka á handilsligum grundarlagi og sum skipar sítt virksemi á einum marknaði í kapping, og í hesum førinum er talan um eina strategiska handilsliga íløgu. Íløgan hevur sostatt einki samband við tilknýti hjá løgmanni til Sosialin.
Til 5:
Ætlanin er at leggja fram lógaruppskot um at einskilja Føroya Tele eftir Ólavsøku í ár m.a. við tí endamáli at skipa greitt mark millum almenna og einskilda geiran. 

Annars er tað fjarskiftis- og kappingarlógin sum regulerar atferðina hjá fyritøkunum á marknaðinum uttan so at hetta er undantikið við lóggávu.

